
ILMO. SR. ALCALDE-PRESIDENTE DO EXCMO. CONCELLO DE VIGO

Javier Guerra Fernández, concelleiro do grupo municipal do Partido Popular, formula para o seu debate e aprobación en pleno, se houbera lugar, a seguinte MOCIÓN

ANTECEDENTES

Promove-la práctica de deporte entre os cidadáns ten que ser unha das prioridades dos concellos, pero facilita-la práctica deportiva ós vigueses depende en boa medida de ofrecer unhas instalacións axeitadas, e Vigo en moitos casos carece delas. 

Falamos de adecua-las instalacións á práctica do deporte, pero tamén falamos de conserva-las e mante-las en bo estado, do mantemento dos arredores, etc. Deste xeito, atopamos que moitas instalacións municipais destacan polo seu deterioro e abandono.

En primeiro lugar chama a atención a situación do novo Pavillón Municipal de Bouzas, que o goberno segue sen resolver. Ó grupo municipal do Partido Popular non lle gustaría que as instalacións, inauguradas dende hai meses, se deteriorasen antes da súa apertura ós veciños. O goberno ten a obriga de garantir canto antes ós vigueses o uso destas instalacións.

O deterioro do edificio, accesos e arredores do Complexo Deportivo Municipal do Berbés é total. A parte superior do inmoble, á que se accede pola rúa Gaiteiro Ricardo Portela, está valada, e supón un risco para os peóns e para os propios usuarios do centro. As pintadas, a suciedade e a imaxe de abandono no exterior fan necesaria e urxente unha intervención por parte do Concello. 

Nos exteriores da Piscina Municipal do Carme, na rúa Cesáreo González, ó tempo que se acondiciona a rúa non estaría de mais arranxar e limpar o xardín lateral. A mesma situación atopamos no Complexo Deportivo de Samil onde, os xardíns que rodean o campo de fútbol, acumulan herbas, cascallos, follas e vallas. Ademais, o Concello debería valora-la posibilidade de instalar un novo peche no complexo, pois o actual destaca polo seu deterioro. 

A necesidade de acondiciona-las pistas de tenis e de baloncesto de Samil é outra das cuestións que atopamos. Nas pistas de baloncesto que hai fronte ó Verbum temos que pinta-las canastas, pórlle unhas redes e adecualas así á práctica deportiva. Ademais, as vallas que rodean a pista de patinaxe e a de skate están cheas de óxido e urxe pinta-las. 

Os accesos e arredores de outras instalacións deportivas municipais, coma os pavillóns das Roteas, o de Coia ou o de Monte da Mina, atópanse en moi mal estado, con pintadas nos inmobles e suciedade.

Expostos os antecedentes, se somete a debate e votación a seguinte 

MOCIÓN

En primeiro lugar, o grupo municipal do Partido Popular insta ó goberno a que se comprometa a abrir ó público neste mes o novo Pavillón Municipal de Bouzas.

O Partido Popular pide tamén que o goberno arranxe e acondicione os aspectos denunciados nesta moción en relación coas instalacións deportivas e que, unha vez solucionados, vele polo seu mantemento.

Vigo, 17 de outubro de 2003

Javier Guerra Fernández


Concelleiro do grupo municipal do Partido Popular

